
УЛСЫН ИХ ХУРЛЫН 2009 ОНЫ ХАВРЫН ЭЭЛЖИТ

 ЧУУЛГАНЫ НЭЭЛТИЙН АЖИЛЛАГААНЫ 2009 ОНЫ 

4 ДҮГЭЭР САРЫН 6-НЫ ӨДРИЙН ХУРАЛДААНААР 

ХЭЛЭЛЦСЭН АСУУДЛЫН ТОВЬЁГ
	№
	Баримтын агуулга
	Хэдээс хэдэд

	 Гар тэмдэглэл
	1-2 

	2.
	Соронзон бичлэг:

-Улсын Их Хурлын дарга Д.Дэмбэрэлийн хэлсэн үг
 -Монгол Улсын Ерөнхийлөгч Н.Энхбаярын хэлсэн үг

	3-5

5-11

	


Монгол Улсын Их Хурлын 2009 оны хаврын ээлжит чуулганы нээлтийн ажиллагаа 2009 оны 04 дүгээр сарын 06-ны өдөр (Даваа гараг)-ийн 11 цаг 10 минутад Төрийн ордны УИХ-ын чуулганы нэгдсэн хуралдааны танхимд эхлэв.


Нээлтийн ажиллагаанд ирвэл зохих 75 гишүүнээс 68 гишүүн ирж, 90.6  хувийн ирцтэй байв.


Чөлөөтэй: Д.Балдан-Очир, Сү.Батболд, Э.Бат-Үүл, Д.Зоригт, Д.Одхүү, С.Оюун.


Өвчтэй: Ц.Батбаяр.

Улсын Их Хурлын 2009 оны хаврын ээлжит чуулганы нээлтийн ажиллагаа

Хаврын чуулганы нээлтийн ажиллагаанд Монгол Улсын Ерөнхийлөгч Н.Энхбаяр, Монгол Улсын Ерөнхий сайд С.Баяр болон танхимын зүүн хэсэгт Үндсэн хуулийн цэцийн дарга Ж.Бямбадорж, Улсын дээд шүүхийн ерөнхий шүүгч С.Батдэлгэр, Улсын ерөнхий прокурор М.Алтанхуяг, Засгийн газрын Хэрэг эрхлэх газрын дарга Б.Долгор, Эрдэс баялаг, эрчим хүчний сайд Д.Зоригт, Нийгмийн хамгаалал, хөдөлмөрийн сайд Т.Ганди, Боловсрол, соёл, шинжлэх ухааны сайд Е.Отгонбаяр, Хүнс, хөдөө аж ахуй, хөнгөн үйлдвэрийн сайд Т.Бадамжунай, Төрийн албаны зөвлөлийн дарга Д.Зүмбэрэллхам, Ерөнхий аудитор Ч.Раднаа, Монгол банкны ерөнхийлөгч Л.Пүрэвдорж, Санхүүгийн зохицуулах хорооны дарга Д.Баярсайхан, Үндэсний статистикийн хорооны дарга С.Мэндсайхан, Авлигатай тэмцэх газрын дарга Ч.Сангарагчаа, Үндэсний аюулгүй байдлын зөвлөлийн нарийн бичгийн дарга М.Ганболд, Ерөнхийлөгчийн Тамгын газрын дарга Л.Амарсанаа, Ерөнхийлөгчийн зөвлөх Л.Лхагва, Ш.Раднаасэд, З.Түмэнжаргал, Б.Намхайжанцан, Д.Нэргүй, Л.Оргил, Ш.Амгаланбаяр, С.Цэдэндамба, Нийслэлийн ИТХ-ын дарга Т.Билэгт, Нийслэлийн Засаг дарга бөгөөд Улаанбаатар хотын захирагч Г.Мөнхбаяр, танхимын баруун хэсэгт Улсын Их Хурлын даргын зөвлөх С.Банзрагч, Д.Даваасамбуу, С.Нарангэрэл, Д.Батмөнх, шадар туслах Б.Энхбаяр, Ерөнхий сайдын ахлах зөвлөх Б.Эрдэнэсүрэн, зөвлөх Н.Энхбаяр,  Төрийн ёслолын албаны дарга О.Нямдаваа, Улсын Их Хурлын Тамгын газрын Нарийн бичгийн дарга С.Магнайсүрэн, УИХ дахь МАХН-ын бүлгийн Ажлын албаны дарга Ш.Бадам, Ардчилсан намын бүлгийн Ажлын албаны дарга Б.Болдбаатар, танхимын дээд лоожинд гадаад улсаас Монгол Улсад суугаа элчин сайд нар болон дипломат төлөөлөгчийн газрын тэргүүнүүд урилгаар оролцов.

Хэвлэл, мэдээллийн албаны сурвалжлагч нар танхимын дээд лоожинд, зураглаач нар танхимд УИХ-ын гишүүдийн суудлын араар зогсож үйл ажиллагаагаа явуулав. 

Улсын Их Хурлын дарга Д.Дэмбэрэл товч үг хэлж, Улсын Их Хурлын 2009 оны хаврын ээлжит чуулганы ажиллагаа нээснийг мэдэгдэхэд танхимд төрийн дуулал эгшиглэж, Улсын Их Хурлын гишүүд болон нээлтийн ажиллагаанд урилгаар оролцогсод босч хүндэтгэл үзүүлэв. 

 
Монгол Улсын Ерөнхийлөгч Н.Энхбаяр үг хэлэв.
 

Хаврын ээлжит чуулганы нээлтийн ажиллагаа 11 цаг 45 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ







Д.ЭНЭБИШ
МОНГОЛ УЛСЫН ИХ ХУРЛЫН 2009 ОНЫ ХАВРЫН  ЭЭЛЖИТ

ЧУУЛГАНЫ НЭЭЛТИЙН АЖИЛЛАГААНЫ 2009 ОНЫ 04 ДҮГЭЭР 

САРЫН 06-НЫ ӨДӨР (ДАВАА ГАРАГ)-ИЙН НЭГДСЭН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 11 цаг 10 минутад эхлэв.

Д.Дэмбэрэл: -Суудлаа эзэлье. Та бүхний өнөөдрийн амгаланг айлтгая. Улсын Их Хурлын хаврын чуулган эхлэх хангалттай ирц байна. Одоогоор 61.8 хувийн ирцтэй байна.


Эрхэм хүндэт Монгол Улсын Ерөнхийлөгч өө,


Улсын Их Хурлын эрхэм гишүүд ээ,


Эрхэм зочид, хатагтай, ноёд оо,


Улсын Их Хурлын 2009 оны хаврын ээлжит чуулган өнөөдөр эхэлж байна. Намрын чуулганы дараа ээлжит бус чуулган бүтэн сарын турш хуралдаж, зав чөлөө багатай байсан ч Улсын Их Хурлын гишүүд боломжийг ашиглан тойрогтоо ажиллаж, сонгогчидтойгоо уулзан УИХ-ын гаргасан шийдвэр, баталсан хууль, төрийн бодлогыг иргэдэд мэдээлэн сурталчилж, хууль тогтоомжийн хэрэгжилттэй газар дээр нь танилцан, хаврын чуулганаар хэлэлцэх хуулийн төслүүдийн талаар олон нийтийн санаа бодлыг сонссон.

Аймаг, нийслэл, орон нутгийн байгууллагууд ихээхэн хүч чармайлт гаргаж, малчид хөдөлмөрчид ажлаа үр дүнд хүргэхийн төлөө өөрсдөөсөө шалтгаалах бүхнээ дайчлан ажиллаж байна. 

Байдлаас үзэхэд амжилт ололт, ахиц дэвшилттэй зүйл амьдрал дээр олон байна. Гэхдээ шүүмжлэлтэй хандаж байгаа асуудал түүнээс ч цөөнгүй байгааг нуух аргагүй юмаа. УИХ-ын гишүүдийг орон нутагт ажиллах үед иргэдээс Улсын Их Хурал, Засгийн газраас гаргаж буй шийдвэрийн хэрэгжилт хангалтгүй, ядуурал, ажилгүйдэл буурахгүй байгаа, ган гачиг, цас зуд нүүрлэснээс бэрхшээл учрах  болсон, түүхий эд үнэгүйдэн малчид, жижиг үйлдвэрлэл, үйлчилгээ эрхлэгчид банкны зээлийг хугацаанд нь төлж чадахгүйд хүрсэн, өргөн хэрэглээний барааны үнийн өсөлтөөс шалтгаалан  амьдралын түвшин дээшлэхгүй байгаа тухай төр засаг анхааралдаа авч шийдвэрлэвэл зохих олон асуудлыг хөндөн тавьжээ.
Иргэдийн банкнаас авсан жижиг зээлийн төлөгдөөгүй үлдэгдэл 319 тэрбум төгрөг байгаагийн  84.4 тэрбум нь малчных гэсэн мэдээ гарч ирж байна. Цаашдаа жижиг зээлийн хугацааг сунгах, хүүг бууруулах, улмаар зээлийг хугацаанд нь төлүүлэх, өрийн сүлжээ үүсгэхгүй байх, иргэд, байгууллагын санхүүгийн чадавхийг дээшлүүлэх талаар шийдвэртэй арга хэмжээ авах шаардлагатай болох нь эндээс харагдаж байна.
Малчид 3 зүйлийг л илүүтэй хүсч байна. Нэгд, өнөөгийн хөдөөгийн иргэд ямааны ноолуурыг орлогынхоо гол эх үүсвэр гэж үзэж үнэ ямар байх, гадаадад шууд худалдаалан борлуулах боломжийг аль болохоор чөлөөтэй болгох, хоёрт, түүхий эдийг илүү шат дамжлага, чирэгдэлгүйгээр бэлтгэн нийлүүлэх ажлыг оновчтой бүтцээр зохион байгуулах, гуравт, малын бэлчээрийг хамгаалах, усжуулах, бололцоотой газар нутагт зориудаар бороо оруулах ажлыг өргөжүүлэхийг санал болгож байхад  жижиг, дунд үйлдвэрлэл эрхлэгчид ажлын байрыг хадгалан үлдэх, үйл ажиллагаагаа хэвийн түвшинд явуулах Засгийн газар төсөл хөтөлбөрийн хүрээнд тоног төхөөрөмж, техник хэрэгслээр хангагдах хүсэлтэй байна.

Улс орны хэмжээнд үйлдвэрлэлийг дэмжсэн мөнгө зээлийн бодлого үгүйлэгдэж, үйл ажиллагаагаа өргөтгөхөд нь шаардагдах хөрөнгийн эх үүсвэр дутагдах байдал ийнхүү ажиглагдаж байна. Энэ бүхнээс үзэхэд иргэн, аж ахуйн нэгжийн үйлдвэрлэл, үйлчилгээ явуулах нөхцөлийг нь төр, засгийн зүгээс бүрдүүлж өгөхөд  илүүтэй туслалцаа үзүүлж, холбогдох арга хэмжээг авах шаардлагатай гэсэн дүгнэлт гарч байна.

Улсын Их Хурлын энэ удаагийн чуулганаар 30 гаруй хууль, бусад бодлогын баримт бичиг хэлэлцэхээр дараалал тогтоолоо. Үүний зэрэгцээ санхүү, эдийн засгийн хүндрэлийг гэтлэн давахтай холбогдсон бодлогын тулгамдсан асуудлууд хаврын чуулганы анхааралд байх бөгөөд энэ талаар хуулийн төсөл өргөн баривал Улсын Их Хурал дараалал харгалзахгүйгээр хэлэлцэн шийдвэрлэх бодолтой байна.

Юуны түрүүнд Улсын Их Хурал өөрийнхөө үүний дотор байнгын хороод, чуулганы үйл ажиллагааг цаашид улам сайжруулах үүднээс хэд хэдэн хуулийн төслийг хэлэлцэнэ. Тухайлбал Улсын Их Хурлын тухай, Улсын Их Хурлын чуулганы хуралдааны Дэгийн тухай хууль, Улсын Их Хурлын бусад шийдвэрийн төслийг боловсруулах, өргөн мэдүүлэх журмын тухай хуулиудад нэмэлт, өөрчлөлт оруулах юмаа. Удаа дараа яригдаж байгаа Улсын Их Хурлын гишүүний ёс зүйн дүрмийг  батлан гаргах нь иргэдийн зүгээс шүүмжлэн ярьдаг шийдвэр гаргах түвшинд сонирхлын зөрчилд автахгүй байх, улмаар Улсын Их Хурал, түүний гишүүдийн нэр хүндийг дээшлүүлэхэд ач холбогдолтой гэж үзэж  байна. 

Нэлээдгүй хугацаанд боловсруулсан мэдээлэл авах эрх, эрх чөлөөний тухай хуулийг хэлэлцэж батлах болно. Ингэснээрээ Монгол Улсын иргэн хүн Үндсэн хуульд заасны дагуу төрийн байгууллагаас мэдээлэл олж авах эрхийг хангах хууль зүйн үндэс бодитой бүрэлдэх юм. Төрийн бүх шатны байгууллага албан хаагчдын үйл ажиллагаанд иргэдийн санал хүсэлтийг тэр бүр сонсохгүй байх, гаргасан өргөдөл гомдлыг шийдвэрлэхгүй, хариу өгөхгүй орхидог, хүнд суртал гаргадаг дутагдал оршсоор байна. Ийм учраас холбогдох хуулиудад нэмэлт, өөрчлөлт оруулах замаар төрийн албан хаагчдын үүргийг өндөржүүлэх, хэрвээ үүргээ хангалтгүй биелүүлсэн бол хариуцлага ноогдуулдаг болгох нь зүй ёсонд нийцнэ.  

Мөн Улсын Их Хурлын Улсын бүртгэлийн ерөнхий хуулийг шинээр батлан гаргана. Энэ хууль батлагдсанаар иргэдийн бүртгэлийн өнөөгийн эмх цэгцгүй байдлыг нэг мөр болгон улмаар төрөөс иргэд, байгууллагуудад үзүүлэх үйлчилгээний чанар,  хүртээмж сайжирч, төр, иргэдийн харилцаанд зохих дэвшил гарах биз гэж найдаж байна.

Улсын Их Хурал Монгол Улсын хууль тогтоомжийг 2008 он хүртэл боловсронгуй болгох үндсэн чиглэлийн эрх зүйн шинэтгэлийн үйл ажиллагааны хөтөлбөр болгон хэрэгжүүлж ирсэн билээ. Одоо бидэнд  2012 он хүртэл Монгол Улсын хууль тогтоомжийг боловсронгуй болгох үндсэн чиглэлийг шинээр батлах шаардлага гарч байна. Үндсэн чиглэл нь хуулиудын үзэл баримтлалыг тодорхой болгож, хууль хоорондын зөрчлийг арилгаж, уялдаа холбоог хангах, хуулийн цоорхой нэртэй аливаа хийдэгдэл, давхардал гаргахгүй байж, хуулийн хэрэгжилтийг саармагжуулдагийг зогсоох, удирдлага зохион байгуулалтын болон хариуцлагын тогтолцоог жигдлэхэд чиглэгдэх болно.   

Энэ удаагийн чуулганаар Оюутолгойн хөрөнгө оруулалтын гэрээг үргэлжлүүлэн хэлэлцэнэ. Оюутолгойн төслийг Монголын эдийн засагт үзүүлэх өндөр үр өгөөжтэй, Монголын талд ашигтай байх үүднээс нухацтай хэлэлцэн шийдвэрлэх нь бидний чухал зорилт, бас хариуцлагын ч асуудал юм. Энэ талаар олон нийтийн зүгээс гаргаж байгаа хүсэлт, санал санаачилгыг бид бас харгалзан үзэх хэрэгтэй болж байна. Оюутолгойн гэрээг хэлэлцэхтэй хамт стратегийн болон томоохон орд газрыг эзэмшиж, түүний орлогоос иргэн бүрт 1,5 сая төгрөг хүртээх эрх зүйн үндсийг бүрдүүлэх, мөн эрдэс баялгийн салбарыг 2015 он хүртэл хөгжүүлэх талаар төрөөс баримтлах бодлогыг батлахаар төлөвлөж байна. 

Иргэд, байгууллагын зүгээс ихээхэн шүүмжлэлттэй яригдах болсон хүн амын хүнсний болон өргөн хэрэглээний бараа, бусад бүтээгдэхүүний үнийн зохиомол хөөрөгдлийг дэвэргэдэг шударга бус зөрчилдөөнийг хязгаарлах, хянан зохицуулах эрх зүйн үндэс боломжийг бүрдүүлэхийн төлөө Улсын Их Хурал ажиллах болно.

Олон улсын худалдаа, эдийн засгийн эргэлт, үндэсний аж ахуйн нэгж, компаниудын үйл ажиллагаа өргөжиж, олон  талтай болсон, гадаад хөрөнгө оруулалтын хэмжээ жил ирэх тутам нэмэгдэхийн хэрээр жижиг хувьцаа эзэмшигчдийн эрх ашгийг хамгаалах, компанийн төлөөлөн удирдах болон хяналтын зөвлөлийн эрх, үүргийг урьдынхаас илүү тодорхой болгох шаардлага ч бас тулгарч байна. Үүнтэй холбогдуулан Монгол Улсын Ерөнхийлөгчөөс санаачилсны дагуу Компаний тухай хуульд зохих нэмэлт, өөрчлөлтийг оруулахаар байна. 

УИХ-ын энэ хаврын ээлжит чуулганы хугацаанд  Монгол Улсын Ерөнхийлөгчийн ээлжит сонгууль явагдана. Төрийн тэргүүнээ бүх ард түмнээрээ сонгох нь улс төрийн онцгой үйл явдал учир түүнийг хуулийн хүрээнд шударга зохион байгуулж явуулах талаар бүх шатны сонгуулийн байгууллага, албан тушаалтан онцгой анхаарах шаардлагатай юм.

Монголын ард түмний эв нэгдлийг илэрхийлэгч Монгол Улсын Ерөнхийлөгчийг сонгох сонгуульд манай иргэд сонгогчид, улс төрийн намууд, иргэний нийгмийн байгууллагууд, шударга ёс, үндэсний эв нэгдэл, улс орны эрх ашгийг эрхэмлэн дээдэлж, улс төрийн өндөр соёл, нийгмийн идэвхтэй байр сууринаас оролцоно гэдэгт итгэл дүүрэн байна.

Улсын Их Хурлын эрхэм гишүүд ээ,

 Монгол Улсын Их Хурлын 2009 оны хаврын ээлжит чуулган нээснийг мэдэгдье. (Төрийн дуулал эгшиглэв)

Д.Дэмбэрэл: -Одоо Улсын Их Хурлын хаврын ээлжит чуулганы нээлтэн дээр Монгол Улсын Ерөнхийлөгч Намбарын Энхбаяр үг хэлнэ. Ерөнхийлөгч Таныг индэрт урьж байна.

Н.Энхбаяр: -Улсын Их Хурлын дарга, эрхэм гишүүд ээ,

Ерөнхий сайд, Засгийн газрын гишүүд ээ,

Ноёд, хатагтай нар аа,

Улс орны амьдралын нарийн түвэгтэй, нэлээд онцлог бүхий нөхцөлд Улсын Их Хурлын энэ удаагийн ээлжит хаврын чуулган нээгдэж байна. 

Дэлхий дахины эдийн засаг, санхүүгийн хямралын уршиг хаялга манай нийгмийн амьдралд төдийгүй иргэдийн аж байдалд  ил ба далд, шууд ба дам хэлбэрээр нөлөөлсөөр байна.   

Монгол Улсын Ерөнхийлөгчийн ээлжит сонгуульд намууд нэр дэвшигчдээ тодруулж, компанит ажил эхлэх гэж байгаа нь энэ цаг үеийн  бас нэг онцлог юм. Монгол Улсын Ерөхийлөгчийн сонгуульд МАХН миний нэрийг дахин дэвшүүлсэнд гүнээ талархаж байгаагаа илэрхийлье. 

Миний бие Монгол Улсын Ерөнхийлөгчийн хариуцлагатай өндөр албан тушаалд иргэд, сонгогчдынхоо итгэл дэмжлэгээр сонгогдон 4 дэх жилдээ ажиллаж байна. Өнгөрсөн хугацаанд Ерөнхийлөгчийн хувьд санаачилж эхлүүлсэн, хийж хэрэгжүүлсэн ажил үйлс нэг талаас нийт олонд илэрхий, нөгөө талаас удахгүй би өөрөө сонгогчиддоо тайлагнан, хийж бүтээснээ үнэлүүлж, дүгнүүлэх тул энд хийсэн ажлаа биш харин төр, засгийн нэн даруй хийх ёстой ажил, тулгамдсан асуудал, тулгарч буй бэрхшээл, Монгол Улсын хөгжлийн ойрын болон хэтийн зорилтын талаар өөрийн байр суурь, бодол, санааг товч илэрхийлье. 

Монгол Улсын төрийн тэргүүн Улсын Их Хурал, Засгийн газрын зүгээс улс орноо удирдахдаа анхаарч үзвэл зохих асуудал олон байна. Ард, иргэдийн маань амьдрал амаргүй, нийгмийн баталгаа эмзэг, сэтгэл санаа нь тогтвортой бус байна. 10 хүний 8 нь улс орныхоо өнөөгийн нөхцөл байдалд сэтгэл хангалуун бус, түүнээс 2-3 нь эрс шүүмжлэлттэй, бухимдангуй байгаа нь зарим байгууллагуудын судалгааны дүнгээс тод харагдаж байна.   

Иргэд маань юунд чухам бухимдаж байна вэ? Орлого нь амьдралд хүрэлцэхгүй, ажил олдохгүй байгаагаас, ажил хийх, бизнес эрхлэхэд төрийн бодлого, шийдвэр болон тэдгээрийн хэрэгжилтийн зөрөө их байгаагаас, албан тушаалтнуудын хүнд суртал, алагчлах хандлага тээг саад болж байгаагаас хэмээн тэд хариулсан байна. Бодит байдал ийм байна.

 
Иргэд маань төр, засгаас  юу хүсч, хүлээж байна вэ. Ажлын байр бий болгох, үйлдвэрлэл хөгжүүлэх, цалин, тэтгэвэр, тэтгэмжийг нэмэгдүүлэх, ядуурлыг дорвитой бууруулах, хүнд суртлыг арилгах, төрийн үйлчилгээг сайжруулах, авлига, архидалттай тэмцэхийг хүсэж, шаардсан байна. Эдгээр нь гарцаагүй зөв хүсэлт, шаардлага мөн.


Иргэдээ ажил хөдөлмөр, амьдралын баталгаа, аюулгүй байдлаар нь бүрэн хангаж чадахгүй, бас шаардуулж байгаа нь улс орныг удирдаж буй та бидний үнэн нүүр царай. Бурууг бусад руу, хямрал руу, эсвэл бие бие рүүгээ түлхэх хэрэггүй. Ямар ч байсан олон нийт ийм маягаар тулгамдсан асуудлуудыг шийдэхийг хүсээгүй. Харин хамтарч эвссэнийг улс орноо хөгжүүлэх, иргэн бүрийн амьдралд өгөөжтэй, наалдахуйц, юм хийж бүтээгээсэй хэмээн дэмжиж, ажлын бодит үр дүн хүлээж байна гэж санал, бодлоо илэрхийлсэн байна.


Иймд та бид хамтаараа төрийн тогтолцоо, ажил үйлчилгээ, хариуцлагаа дээшлүүлэхээс, олон түмнийхээ төлөө чин шударгаар ажиллаж зүтгэхээс өөр гарцгүй байна. Үүний тулд улс орон хөгжих, ард иргэд амьдралаа өөрсдийн сэтгэл санаанд тааламжтай, хүсэл тэмүүлэлдээ нийцэх байдлаар зөв авч явах нөхцөл боломжийг цогцоор нь бий болгодог, юуны түрүүн жирийн ард иргэдэд үйлчилдэг, асуудлаа шийдэхэд нь тусалдаг тогтолцоог бүрдүүлж ажиллацгаая. Ингэхийг ч иргэд маань та бидэнд үүрэг болгож, итгэл хүлээлгэж сонгосон. 


Сонгож төлөөлүүлсэн Улсын Их Хурал нь, түүнээс байгуулсан Засгийн газар нь, бас бүх ард түмнээрээ сонгосон Ерөнхийлөгч нь тус тусдаа болон хамтран сайн ажиллаж байж, ард иргэдийнхээ амьдралд тус дэмтэй, бодитой, зөв бодлого шийдвэр хэрэгжүүлж байж, хэлсэн амласнаа бодитой ажил, үр дүн болгон биелүүлж байж, иргэдийнхээ итгэлийг зүтгэлээр хариулж, төрд итгэх итгэлийг нь сэргээх учиртай. Шуудхан хэлэхэд өнөөдөр төр сул байна. Хүчтэй төр хэрэгтэй. Төрийн хүч нь эрх мэдлийн төвлөрөлд бус, хатуу чанга дэглэмд бус гагцхүү иргэдийнхээ хүсэл бодлыг сонор соргог мэдэрч, сонсож чадсанаараа, хэлсэндээ хүрдэг хариуцлагатай байснаараа, тэдэндээ хүлээн зөвшөөрөгдөх, хүндлэгдэх байдлаар тодорхойлогдоно. Хүчтэй төр бол юуны өмнө хариуцлагатай төр, ард түмэндээ хүндлэгдсэн төр мөн хэмээн би ойлгодог.


Иргэдийнхээ өмнө үүрэг хүлээх, хүлээсэн үүргээ биелүүлэх нь дан ганц хөрөнгө мөнгөтэй байх эсэхээс шалтгаалахгүй ээ. Харин төр, засгийн бодлого, үйл ажиллагаа нээлттэй, тэр хэмжээгээр хяналттай, шуурхай, тийм учир хүртээмжтэй, шударга тийм тул бүх шатандаа хууль дүрэм ягштал хэрэгждэг байх нь чухал юм. Төр ийм баймааж нэр хүндтэй байна. Хүндлэгдсэнээрээ ч хүчтэй болно. Харин ийм төр, засаг  байх эсэх нь зөвхөн та биднээс, энд сууж байгаа та биднээс бүгдээс нь хамаарна. 


Хүчтэй төрд алсын хараа, бодлогын цараа, асуудал шийдэх хурд, ажил хэргийн эрх ашгийн төлөө атгасан шагай шиг нэгдэх чадвар аль аль  нь хэрэгтэй. Хүчний харьцангуй  тэнцвэртэй парламент МАХН, Ардчилсан намын хамтарсан Засгийн газарт өнөөгийн төрд ийм болох, бас байх боломж бий. Хамгийн гол нь шаардлага байна. Гагцхүү та бид бүгд хүсвэл хичээвэл улс төрийн эр зориг гаргаж, юуны түрүүн хувийн болон бусад эрх ашгаас түмэн олныхоо эрх ашгийг дээгүүр тавьж чадвал энэ боломжийн үүд хаалга цэлийтэл нээгдэж, бодит нөхцөл болох юм.  


Төр засгийн дээд түвшинд учраа олж, ухаанаа нэгтгэж, бодлогоо зөв тодорхойлоод, бодитой ажил хэрэгжүүлээд тэр нь өргөн түмэнд өгөөжтэй тусаад эхэлбэл ард түмэн аяндаа урам нь сэргэж, уухайлан дэмжих нь эргэлзээгүй. Эс тэгвэл байдал байдгаараа л үлдэнэ. Харин бүр улам дордохыг ч үгүйсгэхгүй. Дээрээ суудлаа олохгүй бол доороо гүйдлээ олохгүй гэгч болно. Энэ бол сул төрийн тухай ард түмний хэлсэн мэргэн үгээ.


Төр ба иргэний хоорондын итгэлцэл, түүнд тулгуурласан түншлэл буй болоход төрийн захиргааны ба үйлчилгээний алба, түүний албан хаагчдын үүрэг хариуцлага нэн чухал аа. Энд бүр дорвитой өөрчлөлт гаргах хэрэгтэй байна. Улсын Их Хурал хэлэлцэж баталсан Төрийн албаны тухай хуульд нэмэлт, өөрчлөлт оруулах тухай хуулийн агуулга чухам үүнд чиглэгдсэн. Энэ хууль бүрэн хэрэгжиж биелсэнээр төрийн алба улс төржилтөөс ангид болж, гагцхүү мэдлэг боловсрол, мэргэжил мэргэшлийн ур чадварт суурилж, ард иргэдэд алагчлалгүй тэгш шударгаар төрийн үйлчилгээг хүргэх улс төр, эрх зүйн орчин бүрдэх юм. Харамсалтай нь ийм эрүүл орчин одоо хүртэл бүрэн бүрдэж чадаагүй байгаагаас иргэдэд төрийн үйлчилгээг хүргэх бүх шатанд чирэгдэл, хүндрэл, алагчлал, ялгаварлал, авлига хээл хахууль байсаар байна хэмээн гомдоллож, шүүмжилж байгаа нь тэднээс төрийн тэргүүний нэр дээр ирж байгаа гомдол, саналын захидлаас тодорхой харагддаг. Улсын Их Хурал, Засгийн газарт ч гэсэн ийм захидал олноор ирж байгаа гэдэгт эргэлзэхгүй байна. Энэ байдлыг засч залруулахад Засгийн газар хуулийн биелэлтийг хангах талаар тууштай ажиллах, Их Хурал хянан шалгах бүрэн эрхээ хэрэгжүүлэх шиг хэрэгжүүлж, иргэдтэйгээ хамтран ажиллавал зохино. 

Төрийн байгууллага, албан тушаалтнаас иргэдийн санал хүсэлтэд шуурхай ханддаг болгох зорилгоор Ерөнхийлөгч би иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай хуульд нэмэлт, өөрчлөлт оруулах тухай хуулийн төсөл санаачилж, Улсын Их Хуралд өргөн мэдүүлснийг дэмжихийг хүсье.

Нөгөө талаар иргэдийн хүлээх үүрэг бас бий гэдгийг бүгдээрээ иргэддээ сануулж байя. Энэ бол иргэн хүн төрийн хуулийг хүндэтгэх, сахин биелүүлэх, хамгийн гол нь зөрчихгүй байх үндсэн хуулиар хүлээсэн үүрэг билээ. Төрөөс эрхээ шаардах нь эрхийг нь зөрчсөн төрийг шүүмжлэн, эсэргүүцэл дургүйцлээ илэрхийлэх нь иргэн хүнд чөлөөтэй, нээлттэй. Гагцхүү нөгөө талдаа иргэн өөрөө хууль зөрчдөггүй байх ёстой. Өөрөөр хэлбэл төр хуулиа биелүүлдэг, харин иргэн хууль зөрчдөггүй байх нь төрд ч, иргэдэд ч аль алинд нь ээлтэй. 

Тийм учир өнөөгийн чухал зорилт бол бүх шатанд хууль ягштал хэрэгждэг улс орон болъё. Төр, засаг нь хуулиа чанд биелүүлж, баримталж ажиллая. Иргэд хуулиа зөрчихгүй байя.

 
Монгол Улсын оршин тогтнох бүрэн эрхт байдлаа хадгалан хамгаалах тулгуур суурь нь эрүүл саруул биетэй, өргөн уудам сэтгэх чадвартай, оюун ухаантай, бусдыг муучилж буруутгах дуртай үндсэрхэг үзэлгүй, харин өвөг дээдсийнхээ болон өөрийнхөө хийж бүтээсний үнэ цэнийг мэдэж хүндэтгэдэг үндэсний бахархалтай, ирээдүйдээ бат итгэлтэй, өндөр ёс зүйтэй монголын ард түмэн аливаа саад бэрхшээлд бууж өгөлгүй хөгжил дэвшил рүү тэмүүлдэг шинэ иргэн хүн өөрөө юм. Хуулийг сахиж зөрчихгүй байх үүргээ биелүүлдэг ёс суртахуунтай хүнийг шинэ иргэн, шинэ үеийн иргэншсэн хүн хэмээн ойлгож болно. 


Өнөө үед зөв ёс суртахуун гэдэгт хүнлэг ёсыг эрхэмлэхийн сацуу хуулийн өмнө бүгд тэгш байх шударга зарчмын дагуу амьдардаг, ажил хөдөлмөрөө эрхэлдэг байх явдал багтаж байгаа юм. 


Өнөөдөр хүмүүс ахмад, залуугаараа бус иргэд баян, ядуугаараа бус гагцхүү хууль зөрчдөг эсэхээрээ ялгардаг болж, хууль зөрчдөггүй нь олонхи, бүр үнэмлэхүй олонхи болох нь нийгмийн хөгжлийн захиалга мөн. Шинэ үеийнхэн гэж насаараа, хүйсээрээ, мөнгөөрөө гэхээсээ илүү хууль зөрчдөггүй шинж чанараараа ялгарч, шинэ цагийн өнгийг тодорхойлох ёстой гэж бодож байна. Хууль зөрчдөггүй хүн бүр шинэ үеийн хүн мөн. Ийм шинэ үеийнхэн улам олон болж байна. Тэд та бидний үг, үйлдлийг харж хянаж байгааг мартаж болохгүй. Энэ бол төрд тавих иргэний хяналтын нэг чухал хэлбэр мөн. Эрдэмтэн судлаачид, иргэний нийгмийн төлөөлөлтэй зөвлөлдөж боловсруулан, иргэний боловсрол хөтөлбөр ийм ухамсар бүхий шинэ иргэнийг төлөвшүүлэхэд чиглэгдсэн юм гэдгийг энэ дашрамд хэлье.


Нийгмийн дэвшлийн эцсийн зорилго нь хүн, түүний хөгжил өө. Тэгэхээр төрийн бодлого бүхэлдээ төдийгүй түүний эдийн засгийн бодлого ч үүнд л чиглэгдэх учиртай. Тиймээс эдийн засгийн өсөлт, үр дүн нь иргэн хүний амьдралд ач тусаа өгсөн, бодит өгөөжөөр тодорхойлогдох нь ойлгомжтой байна. Гэтэл өнөөдөр амьдрал дээр бодит байдал өөр байгаа. Шуудхан хэлэхэд иргэдийн маань амьдрал хүндхэн байна. Энд хямралын сүүдэр тодорхой хэмжээгээр туссан нь ойлгомжтой. 


Судалгаанаас үзэхэд иргэдийн 85 хувь нь өдөр тутмын амьдралд хямрал мэдрэгдэж байна гэж хариулжээ. Гэхдээ гол шалтгаан нь өнөөгийн хямрал хүндрэл бишээ. Нийгмийнхээ дотор хүн өөрөө ч амжилт олж, нийгэмдээ ч тус нэмэр болох боломж олгох, олоод зогсохгүй тэр боломжоо эдлэх таатай орчныг бид иргэддээ бүрдүүлж өгч чадаагүй байгаад гол асуудал оршиж байна. Тийм учир төр, засгийн өндөр албан тушаалтнууд та бид нийгмээ хөгжүүлэх бодлогодоо, сэтгэлгээндээ шийдвэртэй иргэд гаргаж, юуны түрүүнд иргэддээ ээлтэй нийгэм байгуулъя, үүний нэг чухал үндэс суурь нь болсон тогтвортой өсөлттэй, өсөлт нь хүн бүрт хүртээмжтэй эдийн засгийг хөгжүүлнэ хэмээн уриалж байна.


Цөөн тооны хүнд биш харин хүн бүрт хүртээмжтэй ийм эдийн засгийн харилцааг шинэ эдийн засаг гэж томъёолъё гэж хэлэх байна. Шинэ эдийн засгийн гол зорилго нь нийгмийн баялаг, хөрөнгийн хуримтлал, иргэдийн орлогыг нэмэгдүүлэх шинэ эх үүсвэрүүдийг бий болгох замаар хүний хөгжлийн таатай орчин, иргэн хүн эрх чөлөөгөө эдэлж үүргээ биелүүлэх, хууль зөрчих шаардлагагүй амьдрах, эдийн засгийн баталгааг бүрдүүлэх явдал мөн. Энэ бодлогыг тодорхойлогчид хэрэгжүүлэгчид нь бараг цөмөөрөө энэ танхимд сууж байна.


Энэ удаагийн хаврын чуулган иргэдээ шинэ орлогын эх үүсвэртэй болгоход онцгой анхаарч, томоохон шийдвэрүүд гаргана хэмээн ард иргэд тэсгэлгүй найдан хүлээж байгаа. Тодруулбал Оюутолгойн ордыг ашиглах хөрөнгө оруулалтын гэрээ, Эх орны хишиг сангийн тухай хуулийн төслийг аль болох богино хугацаанд хэлэлцэж батлах нь улс орны хөгжил, иргэдийн амьдралд шууд нөлөөлөхүйц чухал шийдвэр болно.


Эдгээр асуудлаа зоригтой, ухаантай шийдвэрийг түргэн гаргаж, зогссон газраасаа хөдлөх цаг хэдийнээ болжээ. Эх орны хишиг хүртээх амлалтаа биелүүлэх аргаа хурдан ол, хөтөлбөрийн зорилтоо түргэн хэрэгжүүл хэмээн иргэд, Их Хурал хамтарсан Засгийн газраас хатуухан шаардаж байгааг ч та бид бүгдээрээ сайн мэдэж байгаа. Харин дээрх шийдвэрүүд хурдан гарснаар Эх орны хишгийг өгч эхлэх зохих хэмжээний хөрөнгө мөнгөний хуримтлал бүрдэх юм. 


Миний бие төрийн тэргүүний хувьд Эх орны хишгийг ойрын үед өгүүлж эхлэхийн тулд бүх талын дэмжлэг туслалцаа үзүүлэх болно гэдгээ шуудхан хэлье. Мэдээжийн хэрэг нөгөө талаар гэрээ болон хуулийн төсөл батлагдмагц хөрөнгө мөнгө бөөн бөөнөөрөө тэр дороо цутгаад, амьдрал гэнэт үлгэрийн юм шиг сайхан болчихгүй. Гэхдээ л ажлын байр нэмэгдэх, орлогын шинэ эх үүсвэр бий болгох ихээхэн цараатай бүтээн байгуулалтын ажил өрнөх нөхцөл бүрдэнэ гэдэгт эргэлзэхгүй байна.


Өнөөдөр манай иргэдийн нэлээд нь бэлэн мөнгө гэхээсээ ажлын байр нэмэгдүүлэх, орлогын шинэ эх үүсвэртэй болсноор, орон сууцтай болох, хүүхдүүдийнхээ сургалтын төлбөрийг төлөх, жижиг, дунд бизнес эрхлэх, гундуухан амьдралаа эдийн засгийн хувьд цоо шинээр эхлэх нөхцөлийг бүрдүүлэх, зөв хүсэл тэмүүллээ биелүүлэхэд хүн санаж бодсоноороо амьдрахад чөдөр садаа болж байгаа зүйлээс чөлөөлж өгөхийг хүсч байгаа нь судалгаанаас харагдаж байна.


Эндээс ажил хөдөлмөр бол амьдралын утга учир, үнэ цэнэ, баяр баясал, баталгаатай орлогын эх үүсвэр гэсэн өөдрөг зөв бодол, сэтгэлгээний оч гэрэлтэж байна аа. Үүнийг зөв бодлогоор дэмжих нь шинэ эдийн засгийн нэг том зорилт мөн. Энэ зорилт хэрэгжвэл иргэдийн олонхи нь зөвхөн хэрэглэгч биш үйлдвэрлэгчид, бэлэнчлэгчид биш бүтээгчид болох орлогын хуримтлалтай болох юмаа.

Иргэдээ ийм ирээдүй рүү хөтлөх, эдийн засгийн өгөөжтэй бодлого шийдвэр даруй гаргах нь энэ Улсын Их Хурал, энэ хамтарсан Засгийн газрын үүрэг мөн. Иргэдийн амьдрал хүндхэн, хөрөнгө мөнгө хомсхон байгаа үед хямралыг шалтгаан болгож, иргэдийн орлогын эх үүсвэр буюу цалин хөлсөнд төр халдаж болохгүй гэсэн байр суурийг миний бие барьж байгааг та бүгд сайн мэднэ. Тийм ч учраас хямралын үед төрийн албан хаагчдын цалинг 20 хувь бууруулж болох тухай хуулийн өөрчлөлтөд бүрэн эрхийнхээ дагуу хориг тавьсан.

Улсын Их Хурлын энэ шийдвэр хэрэгжвэл зөвхөн төрийн албан хаагчдын хүрээгээр зогсохгүй хувийн хэвшилд ажиллагсдад ч дам нөлөөлж, иргэдэд хүндхэн цохилт болно хэмээн үзэж ийм шийдэл гаргасан. Хямралын үед төсөв, мөнгө хүндхэн, хөрөнгө оруулалт хэцүү байгаа нь үнэн. Гэсэн хэдий ч иргэдийнхээ цалин тэтгэвэр, тэтгэмж, нийгмийн халамжийг өнөөгийн хүрсэн түвшнээс бууруулахгүй байх бодлого баримтлах нь зүйтэй гэж үзэж байна. Тэртэй тэргүй тарчигхан байгаа иргэдийнхээ энэ орлогоос танах буюу төр халамжаа бууруулах нь хариуцлагатай төрийн хүмүүнлэг байх ёстой бодлогод харшилна. Асуудлыг шийдэх өөр гарц шийдэл олох хэрэгтэй. Үүний тулд л төр, засаг байгаа шүү дээ.

Засгийн газар энэ чиглэлээр эх үүсвэр хайж, орд газруудаа эдийн засгийн эргэлтэнд даруйхан оруулах эрэл хайгуул хийж байгаа тухай би дээр хэлсэн. Зөв зүйтэй бодлогыг тал талаасаа түргэн шуурхай дэмжиж ажиллая.  Нүүрлээд байгаа санхүүгийн хямрал нь амьдралд хүндээр тусч байгаа боловч энэхүү хүндрэлтэй байдлаас гарах хамтын эрэл хайгуул хийж, боломж нөөцөө судлан дайчилж, бодож эргэцүүлэхийг шахаж шавдуулж байгаа нь асуудлын нөгөө нэг тал нь аа. Ингэснээр хямралыг дааж давшгүй аюул биш харин ирээдүйн хөгжлийн шинэ боломж болгон хувиргах бололцоо та бидэнд байна аа.

Урд өмнө хөөцөлдөөд тохирчихсон хөрөнгө мөнгөний эх үүсвэрээ хурдан түргэн авч ашиглах ажлаа ч хиймээр байна. Тухайлбал АНУ-ын Мянганы сорилын сангийн 285 сая ам.долларын хэмжээтэй буцалтгүй тусламжийн хөрөнгө эргэлтэд орохгүй удаж байна. БНХАУ-ын 300 сая ам.долларын хэмжээ бүхий хөнгөлөлттэй зээл эдийн засгийн эргэлтэнд орохгүй цаг хугацаа алдагдаж байна.

Японы Засгийн газраас олон улсын нисэх онгоцны шинэ буудал барьж байгуулахад зориулагдаж олгохоор болсон 250 гаруй сая ам.долларын хэмжээтэй хөнгөлөлттэй зээл, Азийн хөгжлийн банк, Абу Даби-гийн сангаас Мянганы замын баруун бүсийн босоо тэнхлэгийн замыг тавихад зориулагдсан 300 орчим сая ам.долларын хөнгөлөлттэй зээлийг авч ашиглах ажил удааширсаар байна. Нийлбэр дүнгээрээ 1 тэрбум ам.долларын хэмжээтэй хамгийн гол нь хэдэн зуун ажлын байр бий болоход тус нэмэр болох учиртай энэ хөрөнгийг эдийн засгийн эргэлтэнд яаралтай оруулбал хямралыг богино хугацаанд харьцангуй хохирол багатай давах боломж бололцоо бүрдэх юм гэдгийг бүх шатандаа ойлгож үр дүн гаргах хэрэгтэй байна.

Боломж бололцоог алдах нь ёс зүйгүй улс төр, төрийн албан хаагчдын сэтгэлгээний хоцрогдол, бүх шатанд хариуцлагагүй байдал ноёлж байгаагийн бодит илрэл мөн хэмээн судлаачид дүгнэжээ. 

Та бидэнд хямрал хүнд хэцүү байдлыг боломж бололцоо болгодог эв нэгдэлтэй, эрүүл саруул улс төр, тулгамдсан асуудлыг богино хугацаанд шийдэх сэтгэлгээний хурд, гарсан шийдвэр даруйхан хэрэгжиж, үр дүн нь энгийн иргэдэд өгөөжөө өгдөг, ажлын зохион байгуулалт, хариуцлага хэрэгтэй байна.

Эрхэм хүндэт гишүүд ээ,

Эрхэм хүндэт иргэд ээ,

Монгол Улсын Ерөнхийлөгчийн ээлжит сонгууль удахгүй гараагаа эхэлнэ. Ерөнхийлөгчийн сонгууль нийт иргэдийн оролцоогоор төрийн тэргүүнээ сонгох, улс төрийн хариуцлагатай бөгөөд чухал үйл явдал мөн. 

Ард түмний эв нэгдлийг илэрхийлэгч болсон Ерөнхийлөгчөө шударга сонгуулиас тодруулах нь монголчуудын нэр төрийн хэрэг байх учиртай. Сонгуулийг зохион байгуулах үүрэг хүлээсэн бүх шатны сонгуулийн хороо, түүний гишүүд, засаг захиргааны байгууллага, албан тушаалтнууд Ерөнхийлөгчийн сонгуулийг хуулийн дагуу ил тод, чин шударга явуулах үүрэг хариуцлагаа ухамсарлаж, өнгөрсөн сонгуулиудын алдаа дутагдлаас сургамж авч ажиллавал зохино.

Сонгох эрх бүхий иргэдэд ч онцгой хариуцлага оногдож байна. Сонгуульд оролцох идэвх оролцоо хэний ч дарамтгүй чөлөөт сонголт, асуудалд хандах үнэнч шударга байдал нэн чухал аа.

Иргэд эрхээ эдэлсэн, үүргээ биелүүлсэн зөв сонгууль болгохын тулд иргэдийн бүртгэл мэдээлэлд эртнээс онцгой анхаарч, түүнийг цэгцлэх шаардлагатай байна. Өмнөх сонгуулиудад улиг болсон өөдтэй болгоныг үгүйсгэн муулах, өөр хооронд нь сөргөлцүүлж, уралцуулсан хар пиар хорт муу үгээс зайлсхийж гагцхүү ажил хэрэг ярьж, асуудал дэвшүүлж, үнэнийг өгүүлж, ухаалаг бодол, гэгээлэг амьдралд хөтөлсөн сонгууль болгоё. Сонгуулийн маргааш хамтаараа аж амьдралдаа шамдана гэдгээ хаа хаанаа санаж ажиллая.

Сонгуулийн сурталчилгааны өдрүүдэд хотод ч, хөдөөд ч, төрийн ч, бизнесийн ч, ер нь хаана ч, хэн ч ажил хэргээ цалгардуулж болохгүйг сануулъя. Энэ сонгуулийг эрээн мяраан гоёлгүй, иргэдийг хуурах элдэв зүйлийн үг бөгөөд өглөг барьцгүй, үрэлгэн бус хямд төсөр, даруухан, хүнд хэцүү амьдарч буй иргэдээ зааварлаж мэдэмхийрсэн биш, харин тэднийхээ үг бодол, хүсэл эрмэлзлэлийг сонссон, төр засагтаа, амьдралдаа итгэх итгэл үнэмшлийг нь сэргээсэн шударга сонгууль болгоё.

Монголчууд бид эвдрэлцэж талцсан биш эв нэгдлээ батлан илэрхийлсэн, бие биенийхээ сонголтыг хүндэтгэсэн, үр дүн нь маргаан будлиангүй, соёлтой, шударга, хэлснээрээ хийж бүтээдэг, хариуцлагатай шинэ улс төрийн соёлыг сонгуулиар дамжуулан бүтээцгээе.

Эрхэм гишүүд ээ,

Ард иргэд маань шинэ орлоготой, шинэ боломжтой, шинэ итгэл найдвартай амьдрахыг хүсэж, түүн рүү тэмүүлж байна. Тэдэндээ бололцооо нөхцөлийг нь харамгүй болгоё. Иргэдийнхээ идэвхи санаачилга, санаа бодолд нь түшиглэн, асуудлаа тал талаасаа хамтран түргэн шуурхай шийддэг улс төрийн шинэ соёлд суралцаж ажиллацгаая.

Эвтэй бол хүчтэй гэдэг ээ. Тэгвэл эвийн хүч бол хөгжлийн хөшүүрэг мөн. Монгол Улсынхаа шинэ хөгжил цэцэглэлтийн төлөө хамтдаа урагшилцгаая.

Чуулганы ажиллагаанд амжилт хүсье.

Д.Дэмбэрэл: -Монгол Улсын Ерөнхийлөгч Танд баярлалаа. Ингээд өнөөдрийн чуулганы хуралдааны нээлтийн дараа намын бүлгүүд, маргааш бас байнгын хороод хуралдана. Энэ тухай 7 хоногийн ажлын хөтөлбөр гарсан байгаа. 

Улсын Их Хурлын 2009 оны хаврын ээлжит чуулганы нээлтийн ажиллагаа өндөрлөснийг мэдэгдье.  

Хуралдаан 11 цаг 45 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч





    Д.Энэбиш
